
Янги танишингизни бир кўришдаёқ қандай 
инсонлигини била оласизми? Ёки узоқ вақт суҳбат-
лашгачгина уни ўргана бошлайсизми? Кўпчилик 
одамлар суҳбатдошининг нафақат сўзлаётган сўзи 
ва ўзини тутиши, балки ташқи кўринишига қараб 
ҳам баҳо беришади. Ва баъзан шундай бўладики, ҳеч 
қанақанги сўз, ҳеч қанақанги хатти-ҳаракатсиз ҳам 
бир кўришдаёқ муносабат билдирилади. 

Албатта, инсоннинг кўриниши, юриш-туришига 
қараб, унинг ички оламини кўра олиш учун  инсонни 
яхши билиш лозим. Бу ҳақда эса ушбу китобчамиз 
сизга кўмакдош бўлади.

КИРИШ

Биринчи марта кўриб турган одамга нисба-
тан ёқтирмаслик ёки мойиллик туйғулари 
нима асосида пайдо бўлади, деган савол ҳар би-
римизни қизиқтириши табиий. Инсонни ўр-
ганиш илми асосчиларининг таъкидлашларича, 
ушбу муносабат тана «сигнали» – сўзсиз тил 
асосида ҳосил бўларкан. Фақат руҳшуносларни 
ҳисобга олмаганда ушбу тил деярли ҳеч қаерда 
ўргатилмайди. Аммо инсоннинг ҳаракатла-
рини тўғри баҳолаш, уни яхшироқ билиш учун 
ушбу фан тўғрисида маълумотга эга бўлиш ҳар 
бир инсон учун керак ва жуда қизиқарли.

Инсоннинг ҳар бир хатти-ҳаракати, имо- 
ишораси – ушбу  тилнинг сўзлари.  Хатти-ҳа-
ракатига қараб муносабатда бўламиз, шу асо-
сида ўзаро алоқаларимиз шаклланади. Баъзан 
суҳбатдошимизга айтмоқчи бўлганларимизни 
«сўзсиз» жавобимиз билан ўзимиз кутгандек 
муваффақиятли уддалашимиз мумкин. Ай-
рим ҳолларда эса суҳбатдошимизнинг хат-
ти-ҳаракати бизни эҳтиёткорликка ундайди 
(наркотик моддалар қабул қилувчилар, собиқ 
маҳбуслар, ҳаётдан норози, руҳан носоғлом 
кишиларнинг хатти-ҳаракатлари). Бундай 
ҳолларда қандай қилиб алоқани яхшиликча 
узиш тўғрисида ўйлаб кўрамиз. Кўпчилик 
одамлар бир нарсани ўйлаб туриб бошқа нарса-
ни гапирадилар, шунинг учун уларнинг ҳақиқий 
аҳволини тушуниш жуда муҳим. 

БИРИНЧИ БОБ  
 

СУҲБАТДОШНИ БИЛИШ СИРЛАРИ

Ким қандай кулади
Инсон феъл-атворини нафақат 

унинг муомаласидан, балки ки-
йиниши, гапириши, хатти-ҳарака-
тидан ҳам билиш мумкин. Кулиш 
пайтидаги хатти-ҳаракатлар инсон-
нинг табиатини айтиб бераркан. Ку-
лаётганда ҳар биримизнинг биз ҳеч 
қачон таҳлил қилиб ўтирмайдиган 
ўзимизга хос ҳаракатларимиз содир 
бўлади. Хириллаб, сокин, тортиниб, 
қиқирлаб, истеҳзоли, баланд овоз-
да, эшитилар-эшитилмас, овозсиз 
–  дунёда нечта одам бўлса,  шунча 
хил кулгу бор. Ўзингиз  ва яқинла-
рингизнинг қандай кулишини ку-
затиб кўринг, эҳтимол, қандайдир 
янгиликларни кашф этарсиз.

